
ТАҚРИЗИ
муассисаи пешбар - Института забон ва адабиёти ба номи Рӯдакии 
АМИТ ба диссертатсияи номзадии Сафаралиева Манижа Рӯзиевна дар 
мавзуи «Забон ва услуби мақолаҳои публитсистии Садриддин Айнӣ (дар 
заминаи мақолахои солҳои 20-уми асри XX)» барои дарёфти дараҷаи 
илмии номзади илми филология аз рӯйи ихтисоси 10.02.01 - Забони
тоҷикй пешниҳод шудааст.

Дар давраҳои гуногуни таърихи адабиёти тоҷик чеҳраҳои мондагори 
илмиву адабӣ ва фарҳангиеро метавон ном бурд, ки ба воситаи маҳсули қалами 
хеш дар ташаккул ва таҳаввули забон, адабиёт, умуман фарҳанги миллӣ 
хизмати арзандаву шоистаро ба ҷо овардаанд. Чунин адибони чирадаст бо 
қудрати зеҳнӣ нерумандӣ, фарҳангсолорӣ ва хизматҳои шоиставу гаронбаҳо 
рисолати эҷодкор буданро амри зарурӣ ҳисобида, сабабгори бақову ҳастии 
фарҳанги миллати куҳанбунёди худ гардидаанд. Ҳамин гуна садоқату 
вафодорӣ ба кори эҷодӣ, махсусан таваҷҷуҳ ба забон пешниҳод намудани 
бардошту андешаҳои бархе аз адибони шинохтаи тоҷик ба раванди ҷомеа 
алоқаманд аст, аз ин рӯ, моро ба омӯзиш, таҳлил ва таҳқиқи ин масъалаҳо 
водор месозад. Бинобар ин, омӯзиш ва баррасии рӯзгору осори чунин чеҳраҳои 
илмиву адабӣ арзиши вижаи илмӣ дорад.

Устод Садриддин Айнӣ яке аз чеҳраҳои шинохтаи адабиёти давраи нави 
тоҷик аст, ки на танҳо дар соҳаи адабиётшиносӣ, балки дар масъалаи 
забоншиносии ин давра саҳми асосиву назаррасро ба ҷо овардааст. То имрӯз 
муҳаққиқони забоншинос таваҷҷуҳи махсус зоҳир намуда, пажуҳишҳои 
зиёдеро ба анҷом расонидаанд. Бо вуҷуди ин, баъзе масъалаҳое мавҷуд аст, ки 
ба таври комил баррасӣ нашудаанд. Мавзуи таҳқиқии мавриди назар аз 
чумлаи масъалаҳои пажуҳишие ба ҳисоб меравад, ки ба самти забоншиносй 
ва шиносномаи ихтисоси илмии 10.02.01 - Забони тоҷикӣ мувофиқат 
менамояд.

Аҳаммияти мавзуи диссертатсияи номзадии Сафаралиева Манижа 
Рӯзиевна дар он инъикос меёбад, ки то ҳол дар бораи забон ва услуби 
мақолаҳои публитсистии Садриддин Айнй дар забоншиносии муосири тоҷик 
таҳқиқи диссертатсионии ҷудогона анҷом наёфта буд. Дар ин асос, мавзуи 
диссертатсияи номзадии довталаби дараҷаи илмиро, ки ба масъалаҳои забон 
ва услуби мақолаҳои солҳои 20-уми садаи XX бахшида шудааст, мубрам 
арзёбй кард.

Омӯзиш ва баррасии фаъолияти пурсамару гуногунпаҳлуи С. Айнӣ аз 
мадди назари донишмандон дар канор намонда, муҳаққиқон ба осори ӯ 
таваҷҷуҳи махсус зоҳир намудаанд. Дар тақвияти андешаҳо метавон аз 
пажуҳишу мақолаҳои Н. Маъсумӣ, М. Шакурӣ, Р. Ғаффоров, М. Қосимова, Б. 
Камолиддинов, Ҳ. Маҷидов, М. Мирзоева, С. Ализода, Б. Ниёзмуҳаммадов, X. 
Ҳусейнов, Ш. Рустамов, М. Норматов, Д. Хоҷаев, М. Ҷ. Мирзоев ва дигарон 
ёдовар шуд.

Аз оғози фаъолияти эҷодӣ осор ва ҳунари нигориши С. Айнӣ на танҳо 
таваҷҷуҳи адабиётшиносону забоншиносони тоҷик, балки таваҷҷуҳи 
муҳаққиқони хориҷиро низ ба худ ҷалб намудааст. Чунин ҳусни таваҷҷуҳ 
имрӯз ҳам идома дошта, масъалаҳои норавшану таҳқиқнашудаи осори 
бадей ва публитсистии С. Айнӣ, махсусан аз нуқтаи назари забоншиносӣ 
мавриди омӯзишу пажуҳиш қарор гирифта истодааст. Ба ҳамин хотир, ҳусни 
таваҷҷуҳи Сафаралиева Манижаро омӯзишу пажуҳиши забон ва услуби 
мақолаҳои публитсистии солҳои 20-уми асри XX С. Айнӣ ба худ ҷалб намуда, 
ӯ бо роҳбарии доктори илми филология Мирзоева Матлуба Ҷаҳонгировна 
кори илмӣ-таҳқиқотии арзишмандеро анҷом додааст.

Навгонии илмии диссертатсия дар он ифода меёбад, ки бори нахуст 
дар пояи маводи мақолаҳои публитсистии солҳои 20-уми асри гузаштаи С. 
Айнӣ диссертатсияи алоҳидаи илмӣ ба анҷом расидааст. Дар диссертатсияи 
Сафаралиева Манижа Рӯзиевна таҳқиқи забони мақолаҳои публитсистӣ аз 
нуқтаи назари С. Айнӣ, аз ҷумла муносибати забони адабии тоҷикӣ бо 
забонҳои дигар, иқтибоси вожа, тозагии забон маълумот ироа гардидааст, ки 
истеъмоли калимаву истилоҳоти сиёсиву иҷтимоӣ ва фарҳангии сабки 
нигориши ибтидои асри гузаштаро нишон медиҳад.

Эътимоднокии натиҷаҳои пажуҳиш дар он собит мешаванд, ки дар 
таҳқиқи диссертатсионӣ аз консепсияҳои илмӣ ва назариявии забоншиносии 
ватаниву хориҷӣ истифода шудаанд. Дар маҷмуъ, дараҷаи эътимоднокии 
натиҷаҳои таҳқиқ аз дақиқ будани маълумот, мутобиқати ҳаҷми маводи 
пажуҳиш, коркарди натиҷаҳои таҳқиқ, ҳаҷми интишорот ва интихоби 
дурусти истинодҳои таҳқиқ бармеояд. Хулоса ва тавсияҳо дар асоси таҳлили 
илмии натиҷаҳои таҳқиқи назариявӣ пешниҳод гардида, дурнамои мавзуи 
таҳқиқӣ муайян гардидааст.

Аҳаммияти назариявии таҳқиқ дар он инъикос меёбад, ки маводи 
диссертатсия, натиҷаҳои таҳқиқ ва равиши пажуҳиши унвонҷӯ дар баррасии 
масъалаҳои забоншиносии тоҷик буда, аз он унвонҷӯён, донишҷӯён, 
аспиранту магистрантҳо ва дигар алоқамандони забон ҳамчун маводи 
назариявии илмй истифода бурда метавонанд.

Унвонҷӯ ойид ба мавзуи диссертатсия 15 мақолаи илмӣ ба нашр 
расонидааст, ки аз ин миқдор 8 мақола дар маҷаллаҳои тақризшавандаи 
Комиссияи олии аттестатсионии назди Президента ҶТ ва КОА ФР чоп 
шудаанд. Маводи интишоргардида нуктаҳои асосӣ, натиҷаҳо ва мазмуни 
диссертатсияро инъикос намуда, саҳми шахсии муаллифро собит менамоянд.

Диссертатсияи Сафаралиева Манижа Рӯзиевна аз муқаддима, се боб, 
хулоса, тавсияҳо оид ба истифодаи амалии натиҷаҳои таҳқиқ, рӯйхати 
адабиёт ва нашри таълифоти илмй дар мавзуи илмй иборат буда, вобаста ба 
фарогирии мавзуъ дар навбати худ ҳар боб ба фаслҳо ҷудо карда шудааст.

Дар муқаддимаи диссертатсия мубрами мавзуи таҳқиқ, дараҷаи омӯзиши 
он, робитаи кор барномаҳо ва мавзуъҳои илмй, мақсаду вазифаҳо, объект ва 
мавзуи таҳқиқ, асосҳои назариявй ва методологии таҳқиқ, сарчашмаҳои 
таҳқиқ, навгонии илмии таҳқиқ, нуктаҳои асосии ба ҳимоя пешниҳодшаванда, 
аҳаммияти назариявй ва амалии таҳқиқ, мутобиқати мавзуи диссертатсия бо 
шиносномаи ихтисоси илмӣ, саҳми шахсии довталаби дараҷаи илмӣ, тасвиби 
амалии натиҷаҳои таҳқиқ, нашри таълифоти илмй дар мавзуи диссертатсия 
ва сохтори ҳаҷми кор бо низоми муайян шарҳу баён ёфтаанд.

Дар диссертатсия мақсаду вазифаҳои мушаххас пайгирй туда, нуктаҳои 
асосие ба ҳимоя пешниҳод гардидаанд, ки воқеан, дар илми забоншиносии 
тоҷик ва дар самти шинохту таҳқиқи осори С. Айнй, бавижа забои ва услуби 
мақолаҳои публитсистии як давраи муайяни таърихии ӯ аҳаммияти махсуси 
илмй доранд.

Боби якуми диссертатсия “Хусусиятҳои луғавию услубии забони 
мақолаҳои публитсистии Садриддин Айнй” унвон дошта, аз матолиби 
муқаддамотӣ ва панҷ фасл иборат мебошад. Дар ин боб асосан вожаву 
истилоҳоти аслӣ ва иқтибосӣ истилоҳоти сиёсиву иҷтимоӣ, калимаҳои 
куҳнашудаву таърихии мақолаҳои публитсистии С. Айнй ба риштаи пажуҳиш 
даромадааст. Фасли аввал “ Матолиби муқаддимотӣ” буда, қайдҳои махсуси 
адиб дар бораи корбурди дурусти бархе аз воҳидҳои забонй баррасй 
шудааст.

Дар фасли дуюм “Истифодаи калимаҳои аслй дар мақолаҳои устод 
Айнй” муҳаққиқ калимаҳоеро мавриди таҳқиқ қарор додааст, ки мутааллиқ 
ба забони тоҷикӣ мебошанд ва С. Айнй дар мақолаҳои худ ба таври фаровон 
ба кор бурдааст ва ба ин восита забонро аз калимаҳои бегона тоза намудааст.

Фасли сеюми ин боб, ки “Мавқеи калимаҳои арабй дар мақолаҳои 
публитсистии С. Айнй” унвон дорад, роҷеъ ба калимаҳои иқтибосии арабй 
маълумот ироа гардидааст. Муҳаққиқ дар ин фасл вожаву истилоҳоти 
мавриди назарро ба ду гурӯҳ дастабандӣ намуда, таҳлил кардааст, ки марбут 
ба соҳаҳои мактабу маориф ва иҷтимоиву сиёсй мебошанд.

Диссертант дар фасли чорум “Истилоҳоти сиёсӣ-иҷтимоӣ дар мақолаҳои 
С. Айнй” ба баррасии истилоҳоти соҳаи сиёсӣ-иҷтимоӣ пардохта, онҳоро аз 
ҷиҳати сохт, роҳҳои пайдоиш, ба талаботи замони давр мувофиқ намудану 
истифода бурданашон маълумот додааст.

Фасли панҷум “Калимаҳои куҳнашуда ва таърихӣ” номгузорӣ шуда, дар 
он роҷеъ ба вожаҳои архаистӣ ва таърихии мақолаҳои публитсистии С. Айнӣ 
ибрози андеша гардидааст. Муҳаққиқ ин навъи калимаҳоро ба гурӯҳҳои 
гуногун тақсим намуда, чанд маротиба истифода шудани вожаҳои таҳқиқӣ 
низ нишон дода шудааст.

Боби дуюми диссертатсия “ Хусусиятҳои маъноии унсурҳои луғавӣ дар 
мақолаҳои солҳои бистуми С. Айнй” унвон дошта, аз шаш фасл таркиб 
ёфтааст. Дар ин боб муаллиф бештар ба калимаҳои сермаъно, муродифот, 
вожаҳои зидмаъно, ибораҳои фразеологӣ ва ифодаҳои маҷозӣ таваҷҷуҳи 
махсус зоҳир намудааст, ки дар мақолаҳои публитсистии С. Айнй мавриди 
истифода қарор дода шудаанд.

Фасли аввал “Сермаъноии калимаҳо дар мақолаҳои устод С. Айнй” ном 
дорад, ки диссертант мақсади ба таври васеъ ба кор бурдани вожаҳои 
сермаъноро дар мақолаҳои устод муайян намуда, сабаби истифодаи онҳоро 
ғанй будани таркиби луғавии забони тоҷикӣ ҳисобидааст.

Фасли дуюм “Истифодаи муродифҳо дар мақолаҳои С. Айнй” номгузорй 
шуда, дар он муродифоти истифодашудаи мақолаҳои нависанда баррасй 
гардидааст. Чун яке аз сарчашмаҳои ганй гардидани забои, ин 
муродифшавии калимаҳо мебошад, аз ин рӯ, С. Айнй низ аз чунин навъи 
вожаҳо ба таври фаровон истифода кардааст, ки муҳаққиқ онҳоро дар 
диссертатсияи худ бо мисолҳои зиёд таҳлил ва таҳқиқ намудааст.

Вожаҳои зидмаъно ё ба истилоҳи дигар антонимҳо як бахши муҳимми 
таркиби луғавии забони тоҷикӣ мебошанд, ки онҳо ба гунаҳои мухталиф ва 
тобишҳои гуногуни маъной ифода меёбанд. Аз ин рӯ, С. Айнй дар 
мақолаҳои солҳои 20-уми асри гузашта, дар паҳлуи унсурҳои дигари забои, 
аз вожаҳои зидмаъно ба таври дилхоҳ ва дар ҷойҳои муносиб ба кор 
бурдааст, ки фасли сеюми боби дуюмро унвонҷӯ бо номи “Мутазодҳо дар 
мақолаҳои Садриддин Айнй” ба таҳқиқи ин масъала бахшидааст.

“Гурез аз такрор ва забонзада шудани калима дар мақолаҳои 
публитсистии С. Айнй” фасли чоруми боби дуюм бу да, муҳаққиқ асосан 
истифодаи муродифҳоро бо тобишҳои иловагии онҳо, ки нависанда дар 
мақолаҳои мавриди пажуҳиш корбаст намудааст, ба гурӯҳҳои гуногун тақсим 
карда бо мисолҳо баррасй кардааст. Инчунин ҳар як калима ва муродифҳои он 
ҳисобу китоби оморй шудааст, ки ин кор аҳаммияти илмии диссертатсияро 
афзун месозад ва қобилияти баланди унвонҷӯро нишон медиҳад.

Фасли панҷуми ин боб “Мавқеи воҳидҳои фразеологй дар мақолаҳои 
публитсистии С. Айнй” мебошад. Мусаллам аст, ки таркиби лугавии забони 
тоҷикиро бидуни ибораҳои фразеологй тасаввур кардан ғайриимкон аст. Аз 
ин ҷиҳат, ҳар як нависанда кӯшиш мекунад, ки барои ҷолибияти асари худ аз 
забони зиндаи халқ ибораҳои зебову шинам ва образнокро чун занбӯри асал 
чида гирад. С. Айнй ибораҳои фразеологии гӯйишҳои гуногуни забони 
тоҷикиро хеле моҳирона омӯхта, онҳоро ҳангоми офаридани образҳои 
дилнишини бадей, тасвири манзара, лаҳзаҳои ҷудогонаи зиндагӣ, баҳодиҳӣ 
ба ҳодисаву воқеаҳои ҳаёт, тасвири каҳрамонҳо дар асару мақолаҳояш ба кор 
бурдааст, ки диссертант онҳоро ба риштаи таҳқиқ кашидааст.

“Ифодаҳои маҷозӣ дар мақолаҳои публитсистии С. Айнй” фасли шашум 
буда, дар он маънову мафҳуми калимаҳои маҷозидошта, ки яке аз воситаҳои 

таъсирбахши забои ба ҳисоб мераванд ва барои муассир баён намудани 
андеша истифода мегарданд, бо шоҳидҳои мушаххас аз ҷониби нигоранда 
таҳлил шудаанд.

Боби сеюми диссертатсия “Баъзе хусусиятҳои синтаксисии забони 
мақолаҳои публитсистии Садриддин Айнӣ” унвон дошта, аз ҳафт фасл 
таркиббандй шудааст. Дар ин боб асосан ба масъалаи синтаксис таваҷҷуҳ 
зоҳир гардида, дар он вижагиҳои ҷумласозй, теъдоди ҷумлаҳои содаву 
мураккаб муайян ва бо ҳисоби омории фоиз низ нишон дода шудаанд, ки 
чунин таҳлил лаёқати хуби муҳаққиқро нишон медиҳад.

Фасли аввал “Хусусиятҳои услубии ибораҳои масдарй дар мақолаҳои 
устод Айнй” ба масъалаи ибораҳои масдарй бахшида шуда, дар он ҳолатҳои 
гуногун, аз ҷумла амалу ҳолат ва вижагиҳои онҳо таҳлил ва нишон дода 
шудаанд.

Дар фасли дуюм ҷумлаҳои сода мавриди пажуҳиш қарор дода шудааст, 
ки ба андешаи муҳаққиқ чунин навъи ҷумлаҳо дар мақолаҳои нависанда яке 
аз воситаҳои муҳимтарини тасвири воқеа ба ҳисоб мераванд ва ба сурати 
кӯтоҳу пурмазмунии амалу ҳолат истифода мешаванд.

“Ҷудокунии таркиби ҷумлаҳои мураккаб” фасли сеюм буда, ин ҷо дар 
бораи ҷудо кардани ҷумлаҳои мураккаби пайвандакдори тобеъ ва пайваст 
маълумот дода шудааст.

Дар фасли чорум хусусиятҳои сохтории ҷумлаҳои мураккаби пайваст бо 
мисолҳои мушаххас дар нақшаҳои махсус нишон дода шудаанд.

Дар фасли панҷум унвонҷӯ воситаҳои наҳвии мақолаҳои С. Айниро бо 
мисолҳои гуногун таҳлил намудааст.

“Ҷумлаҳои саволии риторикӣ” номи фасли шашум буда, ин ҷо низ 
воситаҳои муассири синтаксисӣ, махсусан ҷумлаҳои саволии риторикӣ 
баррасӣ гардидаанд.

Фасли ҳафтуми боби сеюм “Такрори унсурҳои луғавӣ ва грамматикӣ дар 
мақолаҳои публитсистии С. Айнй” ном дошта, дар он диссертант роҷеъ ба 
такрори унсурҳои луғавӣ, ки бо мақсади таъсирбахш ифода ёфтани андеша аз 
чунин воситаҳои синтаксисӣ, аз ҷумла интонатсия, задай мантиқӣ, тартиби 
калима ва монанди инҳо маълумот додааст. Инчунин такрори унсурҳои луғавӣ 
(калима ва ибора), такрори сарҷумла дар ҷумлаҳои мураккаби тобеъ, 
такрори унсурҳои грамматикӣ (пешоянд, пайвандак, ҳиссачаи инкории “на” 
бо мисолҳои гуногуну рангоранг баррасӣ шудаанд.

Хулосаи диссертатсияи Сафаралиева Манижа Рӯзиевна фарогири 
муҳимтарин бардоштҳои илмии муаллиф буда, дар 9 банд фароҳам омада, 
истиноди зарурӣ дар охири ҳар банд ба мақола ва таълифоти довталаби 
дараҷаи илмӣ оварда шудааст.

Дар баробари дастовардҳои илмӣ ва муҳокимаву натиҷагириҳои ҷолиби 
таваҷҷуҳ дар диссертатсия баъзе камбудиву норасоиҳо роҳ ёфтааст, ки бо 
нияти пешрафти корҳои таҳқиқии минбаъдаи муаллиф, зикри онҳоро зарур 
меҳисобем:

1. Муҳаққиқ ба баромади баъзе калимаҳо таваҷҷуҳ зоҳир намуда, 
мансубияти забонии онҳоро нодуруст муайян кардааст. Калимаҳои синонимии 
бемор, заиф, ранҷур, алил, камқувват-ро оварда, “Ҳамаи калимаҳои 
истифодашуда тоҷикианд” мегӯяд. Аз ин калимаҳои номбурда ҳамааш тоҷикӣ 
набуда, алил, заиф аз ҷиҳати баромад мутааллиқ базабони арабианд: саҳ. 85.

2. Дар бархе аз фаслҳо якрангӣ нест. Масдлан, фасли 2. 2. Истифодаи 
синонимҳо дар мақолаҳои Садриддин Айнӣ (дар боби дуюми диссертатсия 
(саҳ. 2, 74), вале дар автореферат “Истифодаи муродифҳо дар мақолаҳои С. 
Айнӣ” (саҳ. 11) омадааст.

3. Сарчашмаи баъзе иқтибос ва мисолҳо ба таври мушаххас маълум нест. 
Масалан, иқтибос аз Н. Маъсумӣ оварда шуда, ба номи муаллиф ва соли 
нашри сарчашма [Н. Маъсумӣ, 1959] ишора гардидааст, вале саҳифаи он 
нишон до да нашудааст, ки муҳим саҳифаи он аст: саҳ.5,18.

4. Дар бархе аз саҳифаҳои диссертатсия ва автореферата он ғалатҳои 
услубӣ ва имлоиву техникй роҳ ёфтааст: саҳ. 5, 7, 12, 15, 20, 23, 24, 25, 42, 58, 
59, 61, 78, 88, 91, 91, 92, 93, 96, 138, 143, 177.

5. Дар рӯйхати адабиёти диссертатсия баъзан нишон надодани макони 
нашри сарчашма ва мушаххасоти он (нашриёт, теъдоди саҳифа) ва риоя 
нагардидани тартиби алифбо ва хронология ба мушоҳида мерасанд: саҳ. 180, 
181, 182, 183, 184, 185, 186, 187, 189.

Дар маҷмуъ, эродҳои номбурда ислоҳшаванда буда, ҳангоми таҳия ва 
нашри монография ба инобат гирифтани онҳо ба арзиш ва аҳаммияти илмиву 
амалии кори таҳқиқотии Сафаралиева Манижа Рӯзиевна аҳаммияти бештарро 
зам менамояд. Бинобар ин, ба инобат гирифтани андешаҳои мо барои беҳтар 
шудани сифати кор аз фоида холӣ нахоҳад буд.

Ҳамин тавр, муҳаққиқ Сафаралиева Манижа Рӯзиевна мавзуи 
интихобкардаи худро пурра ва дуруст анҷом дода ба ҳадаф расидааст. Кори 
таҳқиқотие, ки диссертант офаридааст, маҳсули меҳнати ҳалоли чандсолаи ӯ 
мебошад. Бозёфтҳои муҳаққиқи ҷавон, ки дар ҳар саҳифаи диссертатсия ба 
мушоҳида мерасанд, барои пешрафти минбаъдаи илми забоншиносии мо, 
махсусан аз вожаҳои бегона тоза кардани забони адабии тоҷикӣ ҳиссаи 
арзанда хоҳанд дошт.

Автореферат ва мақолаҳое, ки довталаби дараҷаи илмӣ дар бораи мавзуи 
таҳқиқшаванда ба нашр расонидааст, мухтавои асосии диссертатсияро фаро 
гирифтаанд. Мавзуи интихобнамудаи ӯ ба доираи мавзуъ ва масъалаҳои 
таҳқиқии шиносномаи ихтисоси .илмии 10.02.01 - Забони тоҷикӣ комилан 
мувофиқат менамояд.Коркарди амалии натиҷаҳои таҳқиқ ва нашри таълифоти 
илмӣ дар мавзуи диссертатсия ба меъёр ва талаботи Комиссияи олии 
аттестатсионии назди Президента Ҷумҳурии Тоҷикистон посухгӯ мебошанд.

Хулоса, диссертатсияи номзадии Сафаралиева Манижа Рӯзиевна дар 
мавзуи “Забои ва услуби мақолаҳои публитсистии Садриддин Айнй” ба 
талаботи бандҳои 31-35-и Тартиби додани дараҷаҳои илмӣ, ки бо Қарори 
Ҳукумати Ҷумҳурии Тоҷикистон аз 30-юми июни соли 2021, таҳти №267 
тасдиқ шудааст, посухгӯ буда, муаллифи он ба дарёфти дараҷаи илмии 
номзади илми филология аз рӯйи ихтисоси 10.02.01 - Забони тоҷикӣ сазовор 
мебошад.

Тақриз дар ҷаласаи шуъбаи забони тоҷикии Института забон ва 
адабиёт ба номи Рӯдакии АМИТ 13-уми феврали соли 2024, суратҷаласаи 
№2. (2024) муҳокима ва тасдиқ гардидааст.

Дар ҷаласа 9 нафар иштирок доштанд. Натиҷаи овоздиҳӣ: «тарафдор» 
- 9 нафар, «зид» - нест, «бетараф» - нест.

Раиси ҷаласа:
мудири шуъбаи забони тоҷикии
ИЗА ба номи Рӯдакии АМИТ, ~
номзади илми филология Мирзоев Сайфиддин

Ташхисгар:
ходими пешбари илмии шуъбаи
забони тоҷикии ИЗА
ба номи Рӯдакии АМИТ, х , 7
номзади илми филология Собирҷонов Солеҳҷон

Котиби ҷаласа: 
ходими калони шуъбаи 
забони тоҷикии ИЗА 
ба номи Рӯдакии АМИТ, 
номзади илми филология Шарифова Гулҷаҳон

Сурога: 174025 Ҷумҳурии Тоҷикистон
Ш. Душанбе, хиёбони Рӯдакӣ, 21
Тел: 227-27-52
Сайт: hh://anrt.tj
E-mail: sayf yagnob@mail.ru

Имзоҳои С. Мирзоев, С.

Сардори шуъбаи кадрҳои 
Рӯдакии АМИТ ----- Нарзиқулова Ҳилола

